
татарстан Республикасында гражданнарның җыелышлар, митинглар, демонстрацияләр, урам йөрешләре һәм пикетлар уздыру хокукларын 

гамәлгә ашыру шартларын тәэмин итү турында

Татарстан Республикасы 

ЗАКОНЫ

Татарстан Республикасы 

Дәүләт Советы тарафыннан 

2012 елның 24 декабрендә

 кабул ителде

(2014 елның 24 июлендәге 76-ТРЗ, 2017 елның 17 апрелендәге 22-ТРЗ номерлы, 2019 елның 25 декабрендәге 111-ТРЗ номерлы, 2021 елның 5 мартындагы 7-ТРЗ номерлы, 2023 елның 9 мартындагы 15-ТРЗ номерлы, 2023 елның 16 ноябрендәге 107-ТРЗ номерлы  Татарстан Республикасы законнары редакциясендә)

1 статья. Әлеге Законның җайга салу предметы

Әлеге Закон "Җыелышлар, митинглар, демонстрацияләр, урам йөрешләре һәм пикетлар турында" 2004 елның 19 июнендәге 54-ФЗ номерлы Федераль закон (алга таба – Федераль закон) нигезендә Россия Федерациясе гражданнарының Татарстан Республикасында җыелышлар, митинглар, демонстрацияләр, урам йөрешләре һәм пикетлар (алга таба – гавами чаралар) уздыруда катнашуга конституциячел хокукларын гамәлгә ашыру шартларын тәэмин итүгә юнәлдерелә.

2 статья. Әлеге Законда кулланыла торган төшенчәләр

1. Әлеге Законда төшенчәләр Федераль закондагы мәгънәсендә кулланыла.

2. Транспорт инфраструктурасы объектлары – трамвай һәм эчке су юлларын, контакт линияләрен, автомобиль юлларын, тоннельләрне, эстакадаларны, күперләрне, вокзалларны, тимер юл һәм автобус станцияләрен, метрополитенны, елга портларын, порт чараларын, гидротехник корылмаларны, аэродромнарны, аэропортларны, элемтә, навигация һәм транспорт чаралары хәрәкәтенә идарә итү системалары объектларын, шулай ук транспорт комплексының эшләвен тәэмин итүче бүтән биналарны, корылмаларны, җайланмаларны һәм җиһазларны үз эченә ала торган технологик комплекс ул.

3 статья. Гавами чаралар уздыру турында хәбәрнамә бирү тәртибе

1. Гавами чара уздыру турындагы хәбәрнамә территориясендә гавами чара уздыру планлаштырыла торган муниципаль берәмлек – шәһәр яисә авыл җирлеге, шәһәр округы администрациясенә язма рәвештә бирелә.

2. Әгәр гавами чараны берничә җирлек территориясендә уздыру планлаштырылса, гавами чара уздыру турындагы хәбәрнамә муниципаль район администрациясенә бирелә.

3. Әгәр гавами чараны берничә муниципаль район, шәһәр округы территориясендә уздыру планлаштырылса, гавами чара уздыру турындагы хәбәрнамә Татарстан Республикасы Министрлар Кабинеты вәкаләт тапшырган  башкарма хакимият органына бирелә.

4. Муниципаль берәмлекләр администрацияләрендә һәм әлеге статьяның             3 өлешендә күрсәтелгән органда гавами чаралар уздыру турындагы хәбәрнамәләрне кабул итү өчен җаваплы вазыйфаи затлар һәм (яисә) структур бүлекчәләр билгеләнә.

5. Гавами чаралар уздыру турында хәбәрнамә – гавами чараны уздырганда иминлекне һәм хокук тәртибен тәэмин итү максатларында Татарстан Республикасы Министрлар Кабинеты вәкаләт биргән башкарма хакимият органына яисә җирле үзидарә органына аны уздыру турында мәгълүмат җиткерә торган документ.                 (5 өлеш 2017 елның 17 апрелендәге 22-ТРЗ номерлы Татарстан Республикасы Законы белән кертелде)
6. Гавами чараны уздыру турында хәбәрнамәдә түбәндәгеләр күрсәтелә:

1) фикер алышуга тәкъдим ителә торган мәсьәләне һәм (яки) чара уздыру өчен сәбәп булган хәл төгәл итеп язылган гавами чара максаты;

2) гавами чара формасы – уздыру өчен Федераль закон нигезендә хәбәр ителергә тиешле митинг, демонстрация, урам йөреше яки пикет йә әлеге формаларны төрлечә берләштергән акция;

3) гавами чара уздыру урыны (урыннары), анда катнашучыларның хәрәкәт итү маршрутлары, ә гавами чара транспорт чараларыннан файдаланып уздырылса, транспорт чараларыннан файдалану турында мәгълүмат. Транспорт чараларыннан файдалану турында мәгълүмат дигәндә файдалану күздә тотылган транспорт чаларының гомуми саны һәм категорияләре, аларның хәрәкәт итү маршруты, моңа маршрутның озынлыгы, башлану һәм төгәлләнү урыны, транспорт чаралары хәрәкәтенең уртача тизлеге керә;

4) гавами чараның башлану һәм төгәлләнү датасы, вакыты;

5) гавами чарада катнашучыларның күз алдында тотылган саны;

6) гавами чараны оештыручы тарафыннан, гавами чара уздырудагы халык санын һәм шартларын исәпкә алып, җәмәгать тәртибен тәэмин итү, медицина ярдәмен һәм санитар хезмәт күрсәтүне оештыру формалары һәм ысуллары, гавами чара уздырганда тавыш көчәйткеч техник чаралар куллану нияте булу; (6 пункт 2021 елның 5 мартындагы 7-ТРЗ номерлы Татарстан Республикасы Законы редакциясендә)
7) гавами чараны оештыручының фамилиясе, исеме, атасының исеме йә тулы исеме, аның яшәү урыны яисә булу урыны йә урнашу урыны турында белешмәләр һәм мобиль телефон номеры, электрон почта адресы. Әгәр гавами чараның оештыручысы сәяси партияләр, башка иҗтимагый берләшмәләр һәм дини берләшмәләр, аларның региональ бүлекләре һәм башка структур бүлекчәләре булса, хәбәрнамәдә гавами чараны оештыручы җитәкчесенә яисә аның тарафыннан законнар нигезендә вәкаләт бирелгән затка кагылышлы әлеге пунктта каралган белешмәләр күрсәтелә;

8) гавами чараны оештыручы тарафыннан гавами чараны оештыру һәм уздыру буенча йөкләмә бирү функцияләрен башкарырга вәкаләтләр бирелгән, тавыш көчәйткеч техник чаралар өчен, медицина ярдәме күрсәтү өчен җаваплы затларның фамилияләре, исемнәре һәм аталарының исемнәре, аларның мобиль телефоннары номерлары, электрон почта адреслары;

81) гавами чараны оештыручының анда катнашучыларның фаразланган саны 500 кешедән артык булачак гавами чараны оештыруга һәм уздыруга акча җыю өчен кулланыла торган банк счеты реквизитлары; (81 пункт 2021 елның 5 мартындагы   7-ТРЗ номерлы Татарстан Республикасы Законы белән кертелде)
9) гавами чара уздыру турында хәбәрнамә бирү датасы.

(6 өлеш 2017 елның 17 апрелендәге 22-ТРЗ номерлы Татарстан Республикасы Законы белән кертелде)
7. Гавами чараны оештыручы гавами чараны уздыру турындагы хәбәрнамәдә күрсәтелгән яисә Татарстан Республикасы Министрлар Кабинеты вәкаләт биргән башкарма хакимият органы яисә җирле үзидарә органы белән килештерү нәтиҗәсендә үзгәртелгән гавами чара уздыру шартлары үтәлүне тәэмин итәргә тиеш. (7 өлеш 2017 елның 17 апрелендәге 22-ТРЗ номерлы Татарстан Республикасы Законы белән кертелде)
8. Әгәр хәбәрнамә Федераль закон таләпләрен һәм хәбәрнамә бирүнең әлеге Законда билгеләнгән тәртибен бозып бирелгән булса, ул тиешенчә бирелмәгән дип санала, бу хакта Татарстан Республикасы Министрлар Кабинеты вәкаләт биргән башкарма хакимият органы яисә җирле үзидарә органы ачыкланган хокук бозуларны бетерү өчен сигез эш сәгате эчендә (ә бер төркем затларның пикет уздыруы турындагы хәбәрнамә аны уздыру көненә кадәр биш көннән кимрәк вакыт калдырып бирелгән булса – аны алган көндә) язма рәвештә гавами чараны оештыручыга хәбәр итә. Гавами чараны оештыручы хокук бозуларны бетергәннән соң, Татарстан Республикасы Министрлар Кабинеты  вәкаләт биргән башкарма хакимият органы яисә җирле үзидарә органы чараны, әгәр аны уздыру көненә кадәр кимендә өч көн калган булса, ике көн эчендә килештерә. Әгәр чарага кадәр өч көннән кимрәк вакыт калган булса, гавами чараны оештыручы башка датаны тәкъдим итәргә тиеш. Хәбәрнамәне карау гавами чараны оештыручы ачыкланган хокук бозуларны бетергәнгә кадәр каралмый, ә чара килештерелмәгән дип санала. (8 өлеш 2017 елның 17 апрелендәге 22-ТРЗ номерлы Татарстан Республикасы Законы белән кертелде)
9. Гавами чараны оештыручы Федераль закон нигезендә, әгәр ул гавами чараны уздыру турында хәбәрнамәне үз вакытында бирмәгән яисә аңа  гавами чара уздыру урынын һәм (яисә) вакытын үзгәртү турында (ә Федераль законның 12 статьясындагы 1 өлешенең 2 пунктында күрсәтелгән очракта, шулай ук гавами чараны уздыруның аның оештыручысы тарафыннан тәкъдим ителә торган бер рәвешен сайлап алу турында) Татарстан Републикасы Министрлар Кабинеты вәкаләт биргән башкарма хакимият органы яки җирле үзидарә органы тарафыннан юлланган нигезле тәкъдимне кабул итеп алмаган булса, һәм Федераль законның 12 статьясындагы 4, 5 һәм 7 өлешләрендә каралган очракларда, аны уздырырга хокуксыз була. (9 өлеш 2017 елның 17 апрелендәге 22-ТРЗ номерлы Татарстан Республикасы Законы белән кертелде; 2021 елның 5 мартындагы 7-ТРЗ номерлы Татарстан Республикасы Законы редакциясендә)
4 статья. Гавами чаралар уздыру урыннарын билгеләү тәртибе
1. Иҗтимагый әһәмияттәге мәсьәләләр турында күмәк фикер алышу һәм җәмәгатьчелек фикерләрен белдерү өчен, шулай ук башлыча иҗтимагый-сәяси характердагы актуаль проблемаларга кагылышлы җәмәгатьчелек фикерен гавами белдерү өчен гражданнарның күпләп җыелуы өчен махсус бирелгән яисә җайлаштырылган бердәм урыннарны (алга таба – махсус бирелгән урыннар) Татарстан Республикасы Министрлар Кабинеты вәкаләт тапшырган орган билгели.

2. Махсус бирелгән урыннар билгеләнгәннән соң, гавами чаралар, кагыйдә буларак, әлеге урыннарда уздырыла. Гавами чараларны махсус бирелгән урыннардан читтә уздыру бары тик Татарстан Республикасы Министрлар Кабинеты вәкаләт тапшырган орган яисә гавами чаралар уздыру турында хәбәрнамә илтеп бирелгән җирле үзидарә органы (алга таба – вәкаләтле орган) белән килештергәннән соң гына Федераль законда һәм әлеге Законда каралган тәртиптә рөхсәт ителә.

5 статья. Махсус бирелгән урыннардан файдалану тәртибе

1. Гавами чараны махсус бирелгән урыннарда уздырганда, оештыручы гавами чараны уздыруны Федераль закон һәм әлеге Закон таләпләре нигезендә тәэмин итәргә тиеш.

2. Башлыча иҗтимагый-сәяси характердагы актуаль проблемаларга кагылышлы җәмәгатьчелек фикерен гавами белдерү өчен гражданнарның күпләп җыелуын оештыручы әлеге гавами чараны уздыру өчен махсус бирелгән урыннан Федераль законның 7 статьясындагы 1 өлешендә билгеләнгән срокларда файдаланырга ниятләгән очракта, бу хакта вәкаләтле органга хәбәр итә. 
3. Федераль законда каралган нигезләр булганда, вәкаләтле орган, хәбәрнамә алган көннән соң килүче эш көненнән дә соңга калмыйча, махсус бирелгән урында гавами чара уздыруны килештерүдән баш тарта.

4. Махсус бирелгән урыннардан файдалану чиратлылыгы, тиешле мәгълүмат (хәбәрнамә) алу вакытыннан чыгып, вәкаләтле орган тарафыннан билгеләнә.

5. Махсус бирелгән урыннарда гавами чаралар уздыру турында гавами чараларны оештыручылар тарафыннан бирелгән хәбәрнамә хакындагы мәгълүмат, гавами чараларны уздыру датасын, вакытын һәм урынын күрсәтеп, хәбәрнамә алынган көнне вәкаләтле органның "Интернет" мәгълүмат-телекоммуникация челтәрендәге  сайтында урнаштырыла. 

6 статья.    Гавами чаралар уздырганда махсус бирелгән урыннар тулуның иң  чик нормалары

Федераль закон нигезендә махсус бирелгән урыннар тулуның түбәндәге иң чик нормалары билгеләнә:

1) гавами чара уздыру урынында тамашачылар өчен стационар урыннар белән җиһазландырылган бина тулуның иң чик нормасы – тамашачылар өчен стационар урыннар саныннан артык түгел;

2) гавами чара уздыру урынында тамашачылар өчен стационар урыннар белән җиһазландырылмаган бина тулуның иң чик нормасы 1 кв. метрга бер кешедән артык түгел йә бинаның (корылманың) техник паспорты нигезендә;

3) мәйданнарда, скверларда, паркларда территория тулуның иң чик нормасы  1,25 кв. метрга бер кешедән артык түгел;

4) тротуарларда, административ һәм сәүдә үзәкләре, мәдәният-күңел ачу учреждениеләре һәм базарлар янындагы мәйданчыкларда территория тулуның иң чик нормасы – 3 кв. метрга бер  кешедән артык түгел.(4 пункт 2023 елның 9 мартындагы 15-ТРЗ номерлы Татарстан Республикасы Законы редакциясендә)
5) гавами чара уздыру урынында транспорт инфраструктурасы объекты территориясе тулуның иң чик нормасын исәпләп чыгарганда гавами чара уздыру урынында транспорт инфраструктурасы объекты территориясенең икедән береннән артыграк булмаган өлеше (юлның транспорт чарасы йөрер өчен берничә өлеше булганда) файдаланыла. Гавами чара уздыру урынында транспорт инфраструктурасы объекты территориясенең икенче өлеше транспорт хәрәкәте, шул исәптән гомуми файдаланудагы транспорт хәрәкәте, һәм гавами чарада катнашмаучы гражданнар хәрәкәте өчен файдаланыла.

7 статья.  Иҗтимагый әһәмиятле мәсьәләләр турында күмәк фикер алышуда катнашучы затларның иң чик саны

1. Иҗтимагый әһәмиятле мәсьәләләр турында күмәк фикер алышуда катнашучы затларның иң чик саны 150 кеше тәшкил итә.

2. Иҗтимагый әһәмиятле мәсьәләләр турында күмәк фикер алышу уздыру турында хәбәрнамә таләп ителми. 

3. Махсус бирелгән бер үк урында бер үк вакытта әлеге статьяның 1 өлешендә күрсәтелгән бердән артыграк гавами чара уздырыла алмый.

8 статья.  Пикет уздырганда затлар арасындагы мөмкин булган минималь ара

Бер катнашучы сыйфатында пикет уздыручы затлар арасындагы мөмкин булган минималь ара 30 метрдан ким була алмый.

9 статья. Тарихи һәм мәдәни ядкарьләр булган объектлар территорияләрендә гавами чара уздыру тәртибе

Тарихи һәм мәдәни ядкарьләр булган объектлар территорияләрендә гавами чара уздыру тәртибе, мондый объектларның үзенчәлекләрен һәм Федераль закон таләпләрен исәпкә алып, Татарстан Республикасы Министрлар Кабинеты тарафыннан билгеләнә.

10 статья.  Гомуми файдаланудагы транспорт өчен кулланыла торган транспорт инфраструктурасы объектларында гавами чара уздыру тәртибе

1. Гомуми файдаланудагы транспорт өчен кулланыла торган транспорт инфраструктурасы объектларында (алга таба – транспорт инфраструктурасы объектлары) гавами чара уздыру Россия Федерациясе законнары таләпләрен үтәп гамәлгә ашырылырга тиеш.

2. Транспорт инфраструктурасы объектларында гавами чараны оештыручы гавами чара (җыелыштан һәм бер катнашучы тарафыннан уздырыла торган пикеттан гайре) уздыру турындагы хәбәрнамәне Федераль законда билгеләнгән срокларда вәкаләтле органга язма рәвештә җибәрә.

3. Вәкаләтле орган, транспорт инфраструктурасы объектларында гавами чара уздырылу турында хәбәрнамә алганнан соң – аны теркәү көнендә, ә хәбәрнамә         16 сәгатьтән соң кергән очракта, киләсе эш көненең беренче яртысында хәбәрнамәнең күчермәсен Татарстан Республикасы башкарма хакимиятенең транспорт һәм юллар хуҗалыгы өлкәсендә вәкаләтле органына җибәрә.

4. Татарстан Республикасы башкарма хакимиятенең транспорт һәм юллар  хуҗалыгы өлкәсендә вәкаләтле органы, киләсе эш көненнән дә соңга калмыйча, вәкаләтле органга транспорт инфраструктурасы объектында гавами чара уздыру  мөмкинлеге турында дәлилләнгән бәяләмә белән бергә, шул исәптән транспорт инфраструктурасы субъекты фикерен исәпкә алып, рәсми җавап җибәрә.

5. Транспорт инфраструктурасы объектында гавами чара уздыру турында уңай карар кабул ителгән очракта, вәкаләтле орган, гавами чараны оештыручыга шушы  гавами чараны уздыруда ярдәм итү максатларында, вәкаләтле вәкил билгели. Вәкаләтле вәкил билгеләп кую язма күрсәтмә белән рәсмиләштерелә. Вәкаләтле вәкил билгеләп кую турындагы күрсәтмәне вәкаләтле орган өч эш көне эчендә гавами чараны оештыручыга җибәрә.

6. Транспорт инфраструктурасы объектларында гавами чара уздыру барышында транспорт инфраструктурасы объектларына зыян китерү куркынычы яный торган гамәлләр кылу тыела.
7. Транспорт инфраструктурасы объектларында гавами чара уздыруның билгеләнгән тәртибен транспорт чараларына зыян китерерлек яисә аларны юкка чыгарырлык итеп бозулар очракларында, гавами чараны оештыручылар китерелгән зыянны Россия Федерациясе законнары нигезендә түләргә тиеш.

8. Гавами чараларны транспорт инфраструктурасы объектлары территориясендә транспорт чараларын кулланып оештырганда һәм уздырганда, вәкаләтле орган бер оешкан транспорт колоннасы составында хәрәкәт итә алган транспорт чараларының иң чик санын, транспорт чараларының категорияләрен исәпкә алып, гавами чараның һәр категориясе өчен конкрет билгели. Бу чакта бер оешкан транспорт колоннасы составындагы транспорт чараларының максималь саны түбәндәгеләрдән артык була алмый:
1) "А" категориясе өчен 35 берәмлектән;

2) "В" категориясе өчен 30 берәмлектән;

3) "С" категориясе өчен 25 берәмлектән;

4) "D" категориясе өчен 20 берәмлектән;

5) «ВE» һәм «СЕ» категорияләре өчен 15 берәмлектән (барлыгы). (5 пункт 2023 елның 16 ноябрендәге 107-ТРЗ номерлы Татарстан Республикасы Законы редакциясендә
9. Бер оешкан транспорт колоннасы составында төрле категориядәге транспорт чаралары кулланылганда, аларның максималь саны әлеге статья таләпләрен исәпкә алып билгеләнә.

10. Гавами чараларны транспорт инфраструктурасы объектлары территориясендә махсус техника (транспорт чаралары категориясенә карамаган) кулланып оештырганда һәм уздырганда тәртип вәкаләтле орган тарафыннан һәр чара өчен конкрет билгеләнә.

11. Гавами чаралар уздырганда транспорт чаралары түбәндәге урыннарда кулланыла алмый:

1) барлык механик транспорт чараларының яисә гавами чарада кулланыла торган транспорт чаралары категорияләренең хәрәкәте тыелган юллар участокларында;

2) маршрутлы транспорт чаралары хәрәкәте өчен аерып куелган юллар  участокларында;

3) юлларга техник хезмәтләр күрсәтелә һәм ремонтлау башкарыла торган юллар  участокларында;

4) тарихи һәм мәдәни ядкарьләр булган объектлар территорияләрендә, саклау зоналарында, шулай ук, транспорт иминлеген һәм юл хәрәкәте иминлеген тәэмин итү буенча федераль законнарда һәм бүтән норматив хокукый актларда каралган таләпләрне исәпкә алып, бүтән урыннарда.

11 статья. Транспорт инфраструктурасы объектларында гавами чара уздыру урынын һәм (яисә) вакытын үзгәртү 

1. Татарстан Республикасы башкарма хакимиятенең транспорт һәм юллар хуҗалыгы өлкәсендәге вәкаләтле органының транспорт инфраструктурасы объектларында гавами чара уздыруга каршы килә торган хәлләр турындагы бәяләмәсе түбәндәге очракларда бирелә: 

1) транспорт инфраструктурасы объекты авария хәлендә булса һәм аның территориясендә гавами чара уздыру гавами чарада катнашучыларның сәламәтлегенә һәм иминлегенә куркыныч тудырса; 

2) гавами чара планлаштырыла торган мизгелгә транспорт инфраструктурасы объектында ремонт эшләре башкарылса; 

3) гавами чара уздыру гражданнарның транспорт инфраструктурасы объектыннан файдалануына каршылык (чикләү) тудырса яисә транспорт инфраструктурасы объектларында транспорт чаралары хәрәкәтен тулысынча (өлешчә) туктатуны таләп итсә. 

2. Әлеге статьяның 1 өлешендә күрсәтелгән бәяләмә гавами чара уздыру урынын һәм (яисә) вакытын үзгәртү турындагы нигезләнгән тәкъдимне Федераль законда билгеләнгән срокларда вәкаләтле орган тарафыннан гавами чараны оештыручыга җиткерү өчен нигез була. 

12 статья. Гавами чаралар уздыру тыела торган урыннар
(12 статья 2023 елның 9 мартындагы 15-ТРЗ номерлы Татарстан Республикасы Законы редакциясендә)

Гавами чаралар уздыру тыела торган урыннар Федераль закон нигезендә билгеләнә.
13 статья.   Татарстан Республикасының аерым законнарының үз көчләрен югалтуын тану

Түбәндәгеләрне үз көчләрен югалткан дип танырга:

1) "Татарстан Республикасында җыелышлар, митинглар, демонстрация-ләр, урам йөрешләре һәм пикетлар уздыру турында хәбәрнамә бирү тәртибе хакында" 2006 елның 16 гыйнварындагы 1-ТРЗ номерлы Татарстан Республикасы Законын (Татарстан Дәүләт Советы Җыелма басмасы, 2006, № 1);

2) "Татарстан Республикасында транспорт инфраструктурасы объектларында гавами чара уздыру тәртибе турында" 2011 елның 19 мартындагы 4-ТРЗ номерлы Татарстан Республикасы Законын (Татарстан Дәүләт Советы Җыелма басмасы, 2011, № 3).

14 статья. Әлеге Законның үз көченә керүе

1. Әлеге Закон рәсми басылып чыккан көненнән соң 10 көн узгач үз көченә керә.

2. Татарстан Республикасы Министрлар Кабинеты үзенең норматив хокукый актларын әлеге Законга туры китерергә, шулай ук әлеге Законда каралган Татарстан Республикасы норматив хокукый актларының кабул ителүен тәэмин итәргә тиеш.

Татарстан Республикасы                                        

Президенты                                                                                               Р.Н. Миңнеханов    

Казан, Кремль
2012 елның 25 декабре
№ 91-ТРЗ
